
Prakata

Buku ini membincangkan tentang kecerdasan spiritual dalam perspektif
Islam. Kecerdasan spiritual adalah kemampuan dalaman dan bersifat
rohani yang berada dalam hati dan akal, yang bertindak secara cepat dan
sempurna. Kecerdasan spiritual Islam pula adalah yang berasaskan kepada
sumber al-Quran dan Hadis. Dalam konteks kepimpinan Islam, kecerdasan
spiritual merupakan satu ciri penting yang dinilai dalam pemilihan sebagai
seorang pemimpin dalam masyarakat atau organisasi. Hal ini kerana
pemimpin adalah golongan yang menjalankan amanah dan tanggungjawab
kepada masyarakat dan negara.

Pemimpin perlu seimbang antara kebolehan dan kecerdikan
akal, kemahiran mengurus dengan kecerdasan spiritual supaya ketika
melaksanakan tanggungjawabnya, pemimpin mempunyai ketahanan
psikologi dan jati diri yang kuat terutama dalam kalangan pemimpin
belia masa kini yang dunia penuh dengan cabaran. Risalah kenabian
Rasulullah SAW sangat menekankan kepada pembinaan manusia yang
tulen dan utuh. Pembinaan manusia yang ditekankan baginda SAW adalah
bersifat menyeluruh merangkumi dimensi asasi manusia iaitu spiritual,
intelektual dan fizikal. Ketiga-tiga unsur tersebut dibina secara padu agar
manusia yang lahir adalah yang mantap kemanusiaannya. Baginda SAW
menekankan pembinaan spiritual yang utuh kerana kerohanian merupakan
dimensi utama manusia. Itulah bekal utama yang diberikan oleh baginda
SAW kepada para sahabat dalam melahirkan kepimpinan yang unggul,
hebat dan mempunyai kecerdasan spiritual yang tinggi untuk membawa
risalah yang agung.

Bagi membugarkan kembali nilai kepimpinan yang hebat ini, elemen
kecerdasan sipiritual yang termaktub dalam himpunan hadis Rasulullah
perlu dikaji dan disusun dalam buku ilmiah yang boleh dirujuk dan
dijadikan panduan dalam pembinaan diri sebagai pemimpin, khususnya
kepimpinan belia. Buku ini merupakan hasil kajian analisis dokumen dan
kajian lapangan pada peringkat Doktor Falsafah yang mengkaji tentang

elemen kecerdasan spiritual menurut perspektif hadis dalam kalangan
pemimpin belia. Sekalung penghargaan kepada geran penyelidikan
DPB-2023-076 UKM dan FRGS/1/2021/SS10/UKM/01/1,KPT.

